
XUSUSIY VA KORPORATIV TUZILMALARDA 
AUDITORLIK TEKSHIRUVI HAMDA 
AUDITORLIK XULOSASINI SHAKLLANTIRISH 
AMALIYOTI

Xolmirzayev Ulug‘bek Abdulazizovich
Namangan davlat texnika universiteti dotsenti, DSc
E-mail: xulugbek1984@gmail.com   
ORCID: 0000-0002-3589-373X

Annotatsiya. Mazkur maqolada xususiy va korporativ tuzilmalarda auditorlik tekshiruvini amalga oshirish hamda 
auditorlik xulosasini shakllantirishning amaliy jihatlari tizimli ravishda yoritilgan. Bozor iqtisodiyoti sharoitida moliyaviy 
hisobotlarning ishonchliligi va shaffofligini ta’minlashda auditorlik tekshiruvi muhim nazorat va ishonch mexanizmi 
sifatida namoyon bo‘lishi asoslab berilgan. Tadqiqotda xususiy va korporativ subyektlar faoliyatida auditning maqsadi, 
turi, ko‘lami hamda ichki nazorat tizimining rivojlanganlik darajasi bo‘yicha farqlar tahlil qilingan. Shuningdek, auditorlik 
xulosasining shakllanishiga ta’sir etuvchi omillar, jumladan, risklarga asoslangan yondashuv, tashkiliy-huquqiy shakl va 
boshqaruv modeli xususiyatlari ochib berilgan. Amaldagi qonunchilik talablari asosida tashabbusli va majburiy auditorlik 
tekshiruvlarining o‘rni yoritilib, auditorlik xulosasining investitsion qarorlar, korporativ boshqaruv va moliyaviy barqarorlikni 
ta’minlashdagi ahamiyati asoslangan. Tadqiqot natijalari auditorlik faoliyatini takomillashtirish va audit sifatini oshirishga 
xizmat qiladi.

Kalit soʻzlar: auditorlik tekshiruvi, auditorlik xulosasi, xususiy tuzilmalar, korporativ tuzilmalar, moliyaviy hisobot, ichki 
nazorat tizimi, majburiy audit, tashabbusli audit, korporativ boshqaruv, moliyaviy risklar.
Abstract. This article systematically examines the practical aspects of conducting audit engagements and forming audit 
opinions in private and corporate structures. It substantiates that under market economy conditions, auditing serves as 
an essential control and assurance mechanism ensuring the reliability and transparency of financial statements. The 
study analyzes differences in audit objectives, types, scope, and the level of development of internal control systems 
in private and corporate entities. In addition, factors influencing the formation of audit opinions are identified, including 
a risk-based approach, organizational and legal form, and specific features of management models. Based on current 
legal requirements, the role of voluntary and mandatory audits is highlighted, and the importance of audit opinions in 
investment decision-making, corporate governance, and financial stability is justified. The research findings contribute to 
improving audit practices and enhancing audit quality.

Key words: audit, audit opinion, private entities, corporate entities, financial statements, internal control system, mandatory 
audit, voluntary audit, corporate governance, financial risks.

Ubaydullayev Toxirjon Abdullajanovich
Namangan davlat texnika universiteti

Buxgalteriya hisobi kafedrasi o‘qituvchisi
ORCID: 0009-0005-7364-2105

Аннотация. В статье системно рассмотрены практические аспекты проведения аудиторской проверки и 
формирования аудиторского заключения в частных и корпоративных структурах. Обосновано, что в условиях 
рыночной экономики аудит выступает важным механизмом контроля и доверия, обеспечивающим достоверность 
и прозрачность финансовой отчетности. В исследовании проанализированы различия в целях, видах и масштабах 
аудита, а также в уровне развитости систем внутреннего контроля в деятельности частных и корпоративных 
субъектов. Кроме того, раскрыты факторы, влияющие на формирование аудиторского заключения, включая 
риск-ориентированный подход, организационно-правовую форму и особенности модели управления. На 
основе требований действующего законодательства освещена роль инициативного и обязательного аудита, а 
также обоснована значимость аудиторского заключения для принятия инвестиционных решений, развития 
корпоративного управления и обеспечения финансовой устойчивости. Результаты исследования могут быть 
использованы для совершенствования аудиторской деятельности и повышения качества аудита.

Ключевые слова: аудиторская проверка, аудиторское заключение, частные структуры, корпоративные структуры, 
финансовая отчетность, система внутреннего контроля, обязательный аудит, инициативный аудит, корпоративное 
управление, финансовые риски.

K I R I S H
Bozor iqtisodiyoti sharoitida xususiy va korporativ tuzilmalarning faoliyati moliyaviy resurslardan samarali 

foydalanish, shaffof boshqaruvni yo‘lga qo‘yish hamda manfaatdor tomonlar o‘rtasida o‘zaro ishonchni 
mustahkamlash bilan chambarchas bog‘liqdir. Ayniqsa, mulkdorlar, aksiyadorlar, investorlar va kreditorlar 
tomonidan qabul qilinadigan iqtisodiy qarorlarning asoslanganligi moliyaviy hisobotlarda aks ettirilgan 
axborotning haqqoniyligi va to‘liqligiga bevosita ta’sir ko‘rsatadi. Shu nuqtayi nazardan, auditorlik tekshiruvi 
moliyaviy hisobotlarning ishonchliligini mustaqil baholovchi, buxgalteriya hisobi yuritilishining amaldagi 
qonunchilik va belgilangan standartlarga muvofiqligini tasdiqlovchi muhim institutsional mexanizm sifatida 
namoyon bo‘ladi. Xususiy va korporativ tuzilmalarda auditning joriy etilishi nafaqat nazorat funksiyasini amalga 
oshiradi, balki moliyaviy risklarni aniqlash, ichki nazorat tizimini baholash hamda boshqaruv samaradorligini 
oshirishga xizmat qiladi.

Xususiy va korporativ tuzilmalarda auditorlik tekshiruvini tashkil etish hamda auditorlik xulosasini 
shakllantirish amaliyoti subyektlarning tashkiliy-huquqiy shakli, kapital tuzilmasi va boshqaruv modeliga 
bog‘liq holda sezilarli darajada farqlanadi. Xususan, korporativ tuzilmalarda aksiyadorlar manfaatlarini 
muvozanatlashtirish, axborot oshkoraligini ta’minlash va investitsion jozibadorlikni oshirish zarurati auditorlik 
xulosasiga qo‘yiladigan talablarni nisbatan kuchaytiradi. Xususiy tuzilmalarda esa auditorlik tekshiruvlari, 
asosan, mulkdorlar va rahbariyat ehtiyojlaridan kelib chiqib amalga oshiriladi hamda boshqaruv qarorlarini 
takomillashtirishga yo‘naltiriladi. Shu bois auditorlik xulosasini shakllantirish jarayonida risklarga asoslangan 
yondashuvni qo‘llash, ichki nazorat tizimining holatini chuqur tahlil qilish va audit natijalarining axborot qiymatini 
oshirish dolzarb ilmiy-amaliy masala sifatida e’tirof etiladi.

M A V Z U G A  O I D  A D A B I Y O T L A R  S H A R H I
Auditorlik tekshiruvi va auditorlik xulosasini shakllantirish masalalari iqtisodiy fanlarda, xususan, 

buxgalteriya hisobi, audit va korporativ boshqaruv yo‘nalishlarida keng miqyosda tadqiq etib kelinmoqda. Xalqaro 
ilmiy adabiyotlarda auditorlik faoliyati moliyaviy axborotning ishonchliligini oshirish, axborot assimetriyasini 
kamaytirish hamda investorlar manfaatlarini himoya qilishga xizmat qiluvchi muhim institutsional mexanizm 
sifatida talqin etiladi. Jumladan, Arens, Elder va Beasley tomonidan olib borilgan tadqiqotlarda auditorlik 
tekshiruvining asosiy vazifasi moliyaviy hisobotlarning xalqaro standartlarga muvofiqligini mustaqil baholash 
orqali bozor ishonchini mustahkamlashdan iborat ekani asoslab berilgan [1]. Mualliflar auditorlik xulosasining 
sifati auditorning mustaqilligi, professional malakasi hamda riskka asoslangan yondashuvni qo‘llash darajasi 
bilan chambarchas bog‘liqligini ta’kidlaydilar.

Korporativ tuzilmalarda auditorlik tekshiruvi va auditorlik xulosasining o‘rniga bag‘ishlangan tadqiqotlarda 
audit korporativ boshqaruv tizimining ajralmas elementi sifatida qaraladi. Jensen va Mecklingning agentlik 
nazariyasiga asoslangan yondashuviga ko‘ra, auditorlik tekshiruvi menejerlar va aksiyadorlar o‘rtasidagi 
manfaatlar ziddiyatini yumshatishga xizmat qiladi [2]. Ushbu yondashuv doirasida auditorlik xulosasi moliyaviy 
hisobotlar orqali taqdim etilayotgan axborotning haqqoniyligini tasdiqlovchi ishonch instrumenti sifatida 
baholanadi. Shuningdek, DeAngelo auditorlik xizmatlari sifatini auditorning obro‘si va mustaqilligi bilan bog‘lab, 
yirik auditorlik tashkilotlari tomonidan berilgan auditorlik xulosalari bozor ishonchini oshirishini ilmiy jihatdan 
asoslab bergan [3].

MDH mamlakatlari hamda O‘zbekiston olimlarining ilmiy ishlarida auditorlik tekshiruvining milliy xususiyatlari, 
huquqiy asoslari va amaliy jihatlari alohida o‘rganilgan. Xususan, O‘zbekistonlik tadqiqotchilar auditorlik 
faoliyatini rivojlantirishda milliy qonunchilikni xalqaro audit standartlariga moslashtirish muhimligini ta’kidlaydilar 
[4]. Ularning fikricha, xususiy va korporativ tuzilmalarda auditorlik xulosasining mazmuni subyektning tashkiliy-
huquqiy shakli, faoliyat ko‘lami hamda risklar darajasini inobatga olgan holda differensial yondashuv asosida 
shakllantirilishi lozim. Shu bilan birga, auditorlik tekshiruvining tashabbusli va majburiy shakllari o‘rtasidagi 
farqlarni aniq belgilash audit natijalarining axborot qiymatini oshirishga xizmat qilishi qayd etiladi [5].

Umuman olganda, mavjud ilmiy adabiyotlar tahlili shuni ko‘rsatadiki, xususiy va korporativ tuzilmalarda 
auditorlik tekshiruvi hamda auditorlik xulosasini shakllantirish masalalari ko‘p qirrali xususiyatga ega bo‘lib, ular 
moliyaviy shaffoflikni ta’minlash, risklarni kamaytirish va korporativ boshqaruv samaradorligini oshirish bilan 
uzviy bog‘liqdir. Shu bilan birga, milliy amaliyotda auditorlik xulosasining axborot mazmunini yanada boyitish 
va uni manfaatdor tomonlar ehtiyojlariga moslashtirish masalalari yetarli darajada kompleks tadqiq etilmagani 
ushbu mavzuning dolzarbligini yanada oshiradi.

T A D Q I Q O T  M E T O D O L O G I YA S I
Mazkur tadqiqot xususiy va korporativ tuzilmalarda auditorlik tekshiruvini o‘tkazish hamda auditorlik 

xulosasini shakllantirish amaliyotini tahlil qilishga qaratilgan. Tadqiqotning nazariy-metodik asosini auditorlik 
faoliyati va korporativ boshqaruvga oid milliy hamda xorijiy ilmiy manbalar, shuningdek amaldagi normativ-
huquqiy hujjatlar tashkil etadi. Tadqiqot jarayonida tahlil va sintez, induksiya va deduksiya kabi umumilmiy 
metodlardan foydalanilib, auditorlik tekshiruvining mazmuni hamda auditorlik xulosasini shakllantirish jarayonlari 
tizimli yondashuv asosida o‘rganildi.

Xususiy va korporativ tuzilmalarda auditorlik amaliyotining o‘ziga xos jihatlarini aniqlash maqsadida 
taqqoslash va guruhlash metodlari qo‘llanildi. Risklarga asoslangan audit yondashuvi doirasida moliyaviy va 
operatsion risklar mantiqiy tahlil asosida baholandi hamda ularning auditorlik xulosasida aks ettirilish darajasi 
o‘rganildi. Tadqiqot natijalarining ishonchliligini ta’minlash maqsadida normativ-huquqiy hujjatlar va auditorlik 
standartlari talablari metodologik asos sifatida qabul qilindi.

T A H L I L  V A  N A T I J A L A R
Xususiy va korporativ tuzilmalarda xo‘jalik yuritish jarayonlari bozor mexanizmlariga bevosita tayangan 

holda amalga oshiriladi hamda ularning moliyaviy natijalari, asosan, mulkdorlar, aksiyadorlar va investorlar 
manfaatlari bilan chambarchas bog‘liq bo‘ladi. Ushbu sharoitda moliyaviy hisobotlarning ishonchliligi va 
oshkoraligi korporativ boshqaruv samaradorligini ta’minlash, investitsion qarorlarni asoslash hamda moliyaviy 
risklarni baholashda muhim ahamiyat kasb etadi. Shu bois xususiy va korporativ tuzilmalarda auditorlik 
tekshiruvi moliyaviy axborotning haqqoniyligini mustaqil tasdiqlovchi hamda manfaatdor tomonlar o‘rtasida 
o‘zaro ishonchni mustahkamlovchi asosiy mexanizm sifatida namoyon bo‘ladi.

Xususiy va korporativ subyektlarda auditorlik xulosasini shakllantirish amaliyoti auditning umumiy 
tamoyillariga asoslangan bo‘lsa-da, u subyektlarning tashkiliy-huquqiy shakli, kapital tuzilmasi, boshqaruv 
modeli hamda biznes risklari bilan belgilanadigan o‘ziga xos xususiyatlarga ega. Auditorlik tekshiruvini 
rejalashtirish va o‘tkazish jarayonida ichki nazorat tizimining samaradorligini baholash, moliyaviy natijalarning 
shakllanishiga ta’sir etuvchi omillarni tahlil qilish hamda aniqlangan risklarni auditorlik xulosasida to‘g‘ri va 
asosli aks ettirish muhim ahamiyat kasb etadi. Shu jihatdan mazkur bo‘limda xususiy va korporativ tuzilmalarda 
auditorlik tekshiruvi hamda auditorlik xulosasini shakllantirishning amaliy jihatlari tizimli tarzda yoritiladi.

1-jadval. Xususiy va korporativ tuzilmalarda auditorlik tekshiruvi va auditorlik xulosasini shakllantirishning asosiy 
jihatlari

Taqqoslash mezoni Xususiy tuzilmalar Korporativ tuzilmalar

Audit o‘tkazishdan asosiy 
maqsad

Mulkdor manfaatlarini himoya qilish, moliyaviy 
natijalarni baholash

Aksiyadorlar va investorlar 
manfaatlarini himoya qilish, korporativ 
boshqaruvni ta’minlash

Audit turi Asosan tashabbusli (ixtiyoriy) audit Majburiy va tashabbusli audit keng 
qo‘llaniladi

Ichki nazorat tizimi Nisbatan soddaroq, cheklangan Murakkab va ko‘p pog‘onali
Auditorlik tekshiruvining 
ko‘lami

Faoliyat hajmi va risklarga bog‘liq holda 
belgilanadi

Konsolidatsiyalashgan hisobotlar va 
sho‘ba jamiyatlarni qamrab oladi

Auditorlik xulosasining 
yo‘naltirilganligi Asosan mulkdor va rahbariyat uchun Aksiyadorlar, investorlar, kreditorlar 

va tartibga soluvchi organlar uchun

Risklarga e’tibor Operatsion va moliyaviy risklar Moliyaviy, korporativ va axborot 
oshkoraligi risklari

Xulosa mazmunining 
chuqurligi Qisqaroq, aniq muammolarga yo‘naltirilgan Batafsil, izohli va keng qamrovli

Audit natijalaridan 
foydalanish Boshqaruv qarorlarini takomillashtirish Investitsion qarorlar va bozor 

ishonchini oshirish

1-jadval ma’lumotlari xususiy va korporativ tuzilmalarda auditorlik tekshiruvi hamda auditorlik xulosasini 
shakllantirish amaliyoti o‘rtasida muhim farqlar mavjudligini ko‘rsatadi. Avvalo, audit o‘tkazishdan ko‘zlangan 
maqsad jihatidan xususiy tuzilmalarda auditorlik tekshiruvi, asosan, mulkdorlar manfaatlarini himoya qilish 
va moliyaviy natijalarni baholashga yo‘naltirilgan bo‘lsa, korporativ tuzilmalarda u aksiyadorlar, investorlar va 
kreditorlar manfaatlarini muvozanatlashtirish, shuningdek korporativ boshqaruv samaradorligini ta’minlash 
vazifasini bajaradi.

Audit turi va ko‘lami bo‘yicha ham sezilarli farqlar kuzatiladi. Xususiy tuzilmalarda tashabbusli audit ustunlik 
qilsa, korporativ tuzilmalarda majburiy audit keng qo‘llaniladi hamda konsolidatsiyalashgan moliyaviy hisobotlar 
va sho‘ba jamiyatlar faoliyati audit qamroviga kiritiladi. Mazkur holat auditorlik tekshiruvini rejalashtirish va 
o‘tkazishda risklarga asoslangan yondashuvning yanada murakkablashuviga olib keladi.

Ichki nazorat tizimining rivojlanganlik darajasi auditorlik xulosasining mazmuniga bevosita ta’sir ko‘rsatadi. 
1-jadvaldan ko‘rinib turibdiki, xususiy tuzilmalarda ichki nazorat tizimi nisbatan soddaroq bo‘lib, auditorlik 
xulosasi ko‘proq aniqlangan muammolar va tavsiyalar bilan cheklanadi. Korporativ tuzilmalarda esa ichki 
nazorat hamda korporativ boshqaruv tizimining ko‘p pog‘onali tuzilishi auditorlik xulosasining batafsil va izohli 
shaklda rasmiylashtirilishini taqozo etadi.

Shuningdek, auditorlik xulosasining yo‘naltirilganligi va undan foydalanish doirasi jihatidan ham farqlar 
mavjud. Xususiy tuzilmalarda auditorlik xulosasi, asosan, rahbariyat va mulkdorlar uchun ichki boshqaruv 
vositasi sifatida xizmat qilsa, korporativ tuzilmalarda u investitsion qarorlar qabul qilish, bozor ishonchini 
mustahkamlash va moliyaviy shaffoflikni ta’minlashda muhim axborot manbaiga aylanadi. Shu bois xususiy 
va korporativ tuzilmalarda auditorlik xulosasini shakllantirish amaliyotini differensial yondashuv asosida 
takomillashtirish audit sifatini oshirishning muhim sharti hisoblanadi.

Auditorlik tekshiruvi xususiy va korporativ tashkilotlarda moliyaviy hisobotlarning ishonchliligini, buxgalteriya 
hisobi yuritilishining qonuniyligini hamda ichki nazorat tizimining samaradorligini baholash maqsadida amalga 
oshiriladi. Ushbu jarayon yakunida auditorlik xulosasi tuziladi, u investorlar, kreditorlar va boshqa manfaatdor 
tomonlar uchun muhim axborot manbai hisoblanadi.

Amaldagi “Auditorlik faoliyati to‘g‘risida”gi Qonunning 36-moddasiga muvofiq, yuridik shaxs, uning 
mulkdori, ustav fondida (ustav kapitalida) kamida besh foiz ulushga ega bo‘lgan ishtirokchilar va aksiyadorlar, 
shuningdek nazorat qiluvchi yoki huquqni muhofaza qiluvchi organlar tashabbus tarzidagi auditorlik 
tekshiruvining buyurtmachilari bo‘lishi mumkin. Nazorat qiluvchi yoki huquqni muhofaza qiluvchi organlar 
tashabbusi bilan auditorlik tekshiruvi auditorlik tashkiloti bilan tuzilgan shartnoma asosida amalga oshiriladi 
hamda ushbu shartnoma doirasida moliyalashtiriladi. Bunda ayni bir auditorlik tashkilotini bir xo‘jalik yurituvchi 
subyekt faoliyatini bir xil asoslar bo‘yicha takroran tekshirishga jalb etishga yo‘l qo‘yilmaydi.

Tashabbus tarzida o‘tkaziladigan auditorlik tekshiruvlari bilan bog‘liq xarajatlar ushbu tekshiruvni o‘tkazish 
tashabbusi bilan chiqqan shaxs yoki buyurtmachi tomonidan qoplanadi. Bu tartib auditorlik xizmatlarining 
shartnomaviy asosda bajarilishini, moliyalashtirish manbaining aniqligini hamda audit jarayonining mustaqilligini 
ta’minlashga xizmat qiladi. Auditorlik tekshiruvining predmeti, muddati va boshqa shartlari auditorlik tashkiloti 
bilan buyurtmachi o‘rtasida tuziladigan shartnomada belgilanadi.

Shu bilan birga, mazkur qonunning 35-moddasi 8-bandiga muvofiq, hisobot yili yakunlariga ko‘ra quyidagi 
shartlardan kamida ikkitasiga bir vaqtning o‘zida javob beradigan tijorat tashkilotlari majburiy auditorlik 
tekshiruvidan o‘tishi lozim: aktivlarining balans qiymati bazaviy hisoblash miqdorining yuz ming baravaridan 
ortiq bo‘lsa; mahsulotlar (ishlar, xizmatlar) realizatsiyasidan olingan tushum bazaviy hisoblash miqdorining ikki 
yuz ming baravaridan ortiq bo‘lsa; xodimlarning o‘rtacha yillik soni yuz nafardan ortiq bo‘lsa.

Auditorlik tekshiruvi quyidagi asosiy bosqichlardan iborat: rejalashtirish, auditorlik tekshiruvini o‘tkazish 
hamda hisobot va auditorlik xulosasini tuzish. Rejalashtirish bosqichida audit hajmi, maqsadi va tekshiriladigan 
yo‘nalishlar aniqlanadi, tashkilot faoliyati va moliyaviy hisobotlari o‘rganiladi, audit dasturi ishlab chiqiladi va 
risklar baholanadi. Auditorlik tekshiruvini o‘tkazish jarayonida moliyaviy hisobotlarning ishonchliligi, ichki nazorat 
tizimining samaradorligi, buxgalteriya hujjatlari va xo‘jalik operatsiyalarining qonuniyligi tahlil qilinadi. Yakuniy 
bosqichda auditorlik xulosasi tayyorlanib, aniqlangan kamchiliklar va ularni bartaraf etish bo‘yicha tavsiyalar 
buyurtmachi tashkilot rahbariyatiga taqdim etiladi.

Auditorlik xulosasi tarkibiy jihatdan sarlavha, kirish qismi, asosiy qism va auditorning yakuniy fikridan iborat 
bo‘ladi. Auditorning yakuniy fikri ijobiy, shartli ijobiy, salbiy xulosa yoki xulosa berishdan bosh tortish shakllarida 
ifodalanishi mumkin.

Umuman olganda, yuqoridagi tahlillar shuni ko‘rsatadiki, xususiy va korporativ tuzilmalarda auditorlik 
tekshiruvi hamda auditorlik xulosasini shakllantirish amaliyoti mulkdorlar va investorlar manfaatlarini himoya 
qilish, korporativ boshqaruv samaradorligini oshirish hamda moliyaviy risklarni kamaytirishga xizmat qiluvchi 
muhim mexanizm hisoblanadi. Auditorlik xulosasi moliyaviy hisobotlarning ishonchliligini tasdiqlash bilan bir 
qatorda, ichki nazorat tizimining holati, boshqaruv qarorlarining oqibatlari va biznes faoliyatidagi asosiy risklar 
to‘g‘risida muhim axborot beradi. Natijada, xususiy va korporativ tuzilmalarda auditorlik xulosasi nafaqat nazorat 
vositasi, balki investitsion jozibadorlikni oshirish va barqaror rivojlanishni ta’minlashga xizmat qiluvchi samarali 
boshqaruv instrumenti sifatida namoyon bo‘ladi.

X U L O S A  V A  T A K L I F L A R 
Mazkur tadqiqot natijalari xususiy va korporativ tuzilmalarda auditorlik tekshiruvi hamda auditorlik xulosasini 

shakllantirish amaliyoti moliyaviy hisobotlarning ishonchliligini ta’minlash, korporativ boshqaruv samaradorligini 
oshirish va manfaatdor tomonlar o‘rtasida axborotga bo‘lgan ishonchni mustahkamlashda muhim institutsional 
mexanizm ekanligini tasdiqlaydi. Tadqiqot jarayonida aniqlanishicha, auditorlik tekshiruvining maqsadi, ko‘lami 
va uslubiy yondashuvi subyektning tashkiliy-huquqiy shakli, kapital tuzilmasi hamda faoliyat risklari bilan 
bevosita bog‘liq bo‘lib, mazkur omillar auditorlik xulosasining axborot mazmuni va yo‘naltirilganligini belgilab 
beradi.

Xususiy tuzilmalarda auditorlik tekshiruvlari, asosan, mulkdorlar va rahbariyat ehtiyojlariga yo‘naltirilgan 
bo‘lib, auditorlik xulosasi ichki boshqaruv qarorlarini takomillashtirishga xizmat qiluvchi vosita sifatida namoyon 
bo‘ladi. Korporativ tuzilmalarda esa auditorlik xulosasi keng doiradagi manfaatdor tomonlar, jumladan, 
aksiyadorlar, investorlar, kreditorlar va tartibga soluvchi organlar uchun mo‘ljallangan bo‘lib, u investitsion 
qarorlar qabul qilish hamda bozor ishonchini mustahkamlashda muhim axborot manbai hisoblanadi. Bu holat 
auditorlik tekshiruvini rejalashtirish jarayonida risklarga asoslangan yondashuvni chuqurlashtirish, shuningdek 
ichki nazorat va korporativ boshqaruv tizimlarini kompleks baholash zarurligini ko‘rsatadi.

Umuman olganda, tadqiqot xulosalari shuni ko‘rsatadiki, xususiy va korporativ tuzilmalarda auditorlik 
xulosasini shakllantirishda differensial hamda tizimli yondashuvni qo‘llash audit sifatini oshirishning muhim sharti 
hisoblanadi. Auditorlik xulosasining mazmunini subyekt faoliyatining risk profili, boshqaruv modeli va moliyaviy 
shaffoflik darajasiga moslashtirish uning axborot qiymatini sezilarli darajada oshiradi. Natijada auditorlik 
xulosasi nafaqat nazorat hujjati, balki barqaror rivojlanishni ta’minlash, investitsion jozibadorlikni kuchaytirish 
va moliyaviy risklarni kamaytirishga xizmat qiluvchi strategik boshqaruv instrumenti sifatida qaraladi.

